
XUSUSIY OLIY TA`LIM MUASSASALARI 
MENEJMENTINING NAZARIY JIHATLARI VA 
O‘ZIGA XOS XUSUSIYATLARI
Karimov Ulug‘bek Usmonovich
Toshkent davlat iqtisodiyot universiteti mustaqil tadqiqotchisi
u.u.karimov@bk.ru

Annotatsiya: Maqolada xususiy oliy ta’lim muassasalarida menejment tizimining nazariy asoslari chuqur tahlil qilinadi. 
Xususan, xususiy sektor ta’limining o‘ziga xos tashkiliy modeli, boshqaruv yondashuvlari, menejerlarning yetakchilik 
fazilatlari hamda ta’lim jarayonida malakali boshqaruvning ahamiyati yoritib beriladi. Muallif tomonidan xalqaro tajriba 
tahlili asosida xususiy oliy ta’lim muassasalari boshqaruvining samaradorlik omillari va mahalliy sharoitda qo‘llash 
imkoniyatlari ochib berilgan.

Kalit soʻzlar: xususiy ta’lim, menejment, malaka, ta’lim muassasasi, yetakchilik fazilatlari, boshqaruv funksiyalari.

Abstract: The article provides an in-depth analysis of the theoretical foundations of management in private higher 
education institutions. It highlights the unique organizational models of the private education sector, various management 
approaches, leadership qualities of educational managers, and the importance of professional governance in academic 
settings. Based on international experience, the author identifies key success factors in managing private universities and 
explores their applicability in the local context.

Key words: private education, management, qualification, educational institution, leadership qualities, management 
functions.

Аннотация: В статье подробно рассматриваются теоретические основы менеджмента в частных высших учебных 
заведениях. Особое внимание уделяется специфике организационной структуры частного сектора образования, 
подходам к управлению, лидерским качествам менеджеров, а также значению профессионального управления 
в образовательном процессе. Автор на основе анализа международного опыта выявляет ключевые факторы 
эффективности управления частными вузами и оценивает возможности их адаптации в локальных условиях.

Ключевые слова: частное образование, менеджмент, квалификация, учебное заведение, лидерские качества, 
управленческие функции.

K I R I S H
Bugungi kunda ta’lim sohasini tubdan takomillashtirish davr talabi darajasiga ko‘tarilgan. Ushbu ehtiyojdan 

kelib chiqib, ta’lim sohasidagi munosabatlarni tartibga soluvchi qonunlar qabul qilinmoqda. Jumladan, 
O‘zbekiston Respublikasining 2020-yil 23-sentyabrdagi “Ta’lim to‘g‘risida”gi O‘RQ-637-son1 Qonuni qabul 
qilingan bo‘lib, uning asosiy maqsadi ta’lim sohasidagi munosabatlarni huquqiy jihatdan tartibga solishdan 
iborat.

Mazkur qonunga asosan ta’lim sohasining asosiy tamoyillari, tizimi, turlari va shakllari aniq belgilab 
berilgan. Xususan, masofaviy ta’limga oid qoidalarda o‘quv rejalari va dasturlariga muvofiq ta’lim oluvchilarga 
axborot-kommunikatsiya texnologiyalari va Internet jahon axborot tarmog‘i orqali masofadan turib zarur bilim, 
ko‘nikma va malakalarni egallash imkoniyati nazarda tutilgan.

Shuningdek, ushbu qonunga muvofiq, davlat oliy ta’lim, o‘rta maxsus va professional ta’lim muassasalari 
hamda ularning filiallari, shuningdek davlat ishtirokidagi boshqa ta’lim tashkilotlari Prezident yoki Hukumat 
qarorlari asosida tashkil etilishi belgilangan. Nodavlat ta’lim muassasalari esa ularning ta’sischilari tomonidan 
tashkil etiladi. Bunday ta’lim tashkilotlariga litsenziya Ta’lim sifatini nazorat qilish davlat inspeksiyasi tomonidan 
beriladi.

1	  https://lex.uz/docs/-5013007

Qonunda, shuningdek, dual ta’lim konsepsiyasi ham mustahkamlangan. Bu tizim orqali ta’lim oluvchilar 
zarur bilim va ko‘nikmalarni egallashadi: nazariy ta’lim ta’lim tashkilotida, amaliy ta’lim esa ish joyida amalga 
oshiriladi. Bundan tashqari, qonunga inklyuziv ta’lim to‘g‘risidagi qoidalar ham kiritilgan. Unga ko‘ra, barcha 
ta’lim oluvchilar uchun teng imkoniyatlarni yaratish maqsadida jismoniy, aqliy, sensor (sezgi) yoki ruhiy 
cheklovlarga ega bo‘lgan shaxslar uchun ta’lim jarayonlari individual ehtiyojlar va imkoniyatlarni hisobga olgan 
holda tashkil etiladi.

Mazkur qonun qamrovi va tizimlilik jihatidan jahon standartlariga mos bo‘lib, 1997-yil 29-avgustda qabul 
qilingan avvalgi “Ta’lim to‘g‘risida”gi Qonundan mazmunan va tuzilma jihatidan tubdan farq qiladi.

So‘nggi yillarda O‘zbekistonda oliy ta’lim tizimida olib borilayotgan islohotlar doirasida xususiy sektor 
faolligi sezilarli darajada oshgan. Xususan, xususiy oliy ta’lim muassasalari sonining ortib borayotgani, ularning 
ko‘rsatayotgan xizmatlari doirasi kengayayotgani va raqobat muhitiga ijobiy ta’siri kuzatilmoqda. Bunday 
sharoitda xususiy oliy ta’lim muassasalari menejmentining nazariy asoslarini chuqur o‘rganish va ularning 
amaliy jihatlarini aniqlash dolzarb ilmiy hamda amaliy masala sifatida qaralmoqda.

M A V Z U G A  O I D  A D A B I Y O T L A R  S H A R H I
Xususiy oliy taʼlim muassasalari menejmentining nazariy jihatlari va zamonaviy tendensiyalari xorijlik 

olimlar, jumladan A. Aaker [1], Keller K. [2], Gad T., George S., Ronald A., Waqas M., Brzaković A., Thanh 
asarlarida tadqiq etilgan.

Mustaqil Davlatlar Hamdo‘stligi mamlakatlarida xususiy taʼlim muassasalarida menejment masalalari 
bo‘yicha Xmelkova N.V. [3], Mitrofanova T.Yu. [4], Vanyushkina V.V. [5], Simonov V.B. [6] kabi olimlar ilmiy 
tadqiqotlar olib borgan.

O‘zbekistonda esa oliy taʼlim muassasalari menejmentining nazariy-uslubiy jihatlari va tashkiliy masalalari 
Adizov B.R. [7], Askarov A. [8], Axunova G.N. [9], Begalov B.A. [10], Gaziyev K. [11], Zaynutdinov Sh.N. [12] 
kabi olimlarning tadqiqotlarida o‘rganilgan.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan hujjatlarni tahlil qilish, mavjud normativ-huquqiy hujjatlar, ilmiy 

maqolalar va rasmiy statistika manbalarini o‘rganish orqali yig‘ildi. Olingan ma’lumotlar kontent-tahlil usuli 
yordamida tizimlashtirildi hamda mavzuga oid nazariy qarashlar va amaliy holatlar asosida qiyosiy tahlil qilindi.

T A H L I L  V A  N A T I J A L A R
Xususiy taʼlim institutlari bugungi globallashuv va raqobat sharoitida zamonaviy boshqaruv mexanizmlarini 

o‘zlashtirish orqali o‘z mavqeini mustahkamlashga intilmoqda. Ularning samaradorligi va barqaror rivojlanishi, 
avvalo, qanday nazariyalarga asoslanib boshqarilayotganiga bog‘liq. Ushbu paragrafda xususiy taʼlim 
boshqaruvida qo‘llaniladigan asosiy nazariy yondashuvlar bayon etiladi.

Menejmentning asosiy nazariy yondashuvlarini tahlil qiladigan bo‘lsak, klassik olimlar – Frederick Taylor 
va Henri Fayolning boshqaruv nazariyalari 1910–1930-yillar oralig‘ida shakllangan bo‘lib, xususiy taʼlimda ham 
tatbiq etilmoqda. Ularning nazariyasida mehnat taqsimoti, ixtisoslashtirish, tashkiliy tuzilma, intizom va buyruq 
ierarxiyasi asosiy tamoyillar sifatida qaraladi.

Boshqa bir ilmiy maktab asoschilari – Elton Mayo va Abraham Maslow kabi olimlar taʼlim muassasalarida 
inson kapitaliga asoslangan boshqaruvni ilgari surgan. [13] Xodimlar motivatsiyasi, ijtimoiy ehtiyojlari va 
yetakchilikning ahamiyati taʼlimdagi sifatni belgilovchi omillar sifatida tan olinadi.

Taʼlim menejmenti klassik menejment nazariyalaridan o‘z rivojlanish manbaini olgan bo‘lib, xususiy oliy 
taʼlim muassasalarida u o‘ziga xos shaklda namoyon bo‘ladi.

Tizimli yondashuv – muassasa butun bir tizim sifatida ko‘riladi. Bunda taʼlim jarayoni, kadrlar, moliyaviy va 
moddiy resurslar o‘zaro uyg‘unlashgan bo‘lishi talab etiladi.

Institutsional yondashuv – xususiy oliy taʼlim muassasasi davlat va jamiyat tomonidan tan olingan muhim 
institut sifatida, o‘zining ichki boshqaruv tizimi, tashkiliy madaniyati va legitim faoliyat mezonlari bilan tavsiflanadi.

Resursga asoslangan yondashuv (RBV) – xususiy OTM o‘zining noyob resurslari (professor-o‘qituvchilar 
salohiyati, texnologik baza, brend imiji) orqali raqobat ustunligini shakllantirishga intiladi.

Strategik menejment nazariyasi – xususiy OTM uzoq muddatli rivojlanish strategiyasini ishlab chiqish, 
tashqi muhitga moslashish, innovatsion g‘oyalarni joriy etish orqali barqaror rivojlanishni taʼminlashga intiladi 
(1-rasm).

1-rasm. Oliy taʼlim muassasalarida taʼlim menejmentining namoyon bo‘lishi

Tizimli yondashuv (Systems Theory) bo‘yicha xususiy taʼlim tashkiloti ochiq tizim sifatida ko‘riladi. Bu 
tizim tashqi muhit bilan doimiy aloqada bo‘lib, o‘zining ichki strukturasi, maqsadlari, resurslari va baholash 
mexanizmlariga ega [14].

Yana bir zamonaviy yondashuv bu – kontingensiya yondashuvidir. Ushbu yondashuvga ko‘ra, xususiy 
taʼlim muassasasining boshqaruv uslubi u faoliyat yuritayotgan muhitga bog‘liq bo‘ladi. Ya’ni, muayyan model 
barcha muassasalarda bir xil natija bermaydi [15].

Taniqli olimlar Michael Porter [16] va Henry Mintzberg [17] tomonidan ishlab chiqilgan strategik menejment 
nazariyasi yondashuvida taʼlim tashkiloti o‘z raqobatbardoshligini oshirish uchun strategik rejalashtirish va 
muhit tahliliga tayanadi.

Zamonaviy yondashuvlardan yana biri – innovatsion boshqaruv nazariyasidir. Ushbu g‘oyani Christensen 
C.M. [18], Eyring H.J. va Fullan M. [19] kabi olimlar ilgari surishgan. Bugungi raqamli davrda xususiy taʼlim 
muassasalari yangi texnologiyalarni joriy qilish orqali innovatsiyalarni boshqarishga ehtiyoj sezmoqda.

O‘tgan asrning 1990-yillarida Chubb J.E., Moe T.M. [20] va Levin H.M. [21] raqobat yondashuvi hamda 
bozor modellarini taklif etgan. Xususiy taʼlim raqobat muhitida faoliyat yuritgani sababli, marketing va talabga 
asoslangan boshqaruv modeli asosiy nazariy poydevor sifatida ishlatilmoqda.

Jahon banki, UNESCO va OECD tomonidan qo‘llab-quvvatlanadigan ushbu modelda davlat va xususiy 
sektor hamkorlikda taʼlim xizmatlarini ko‘rsatadi [22].

Sifat menejmenti nazariyasi doirasida ISO 21001 hamda boshqa xalqaro sifat menejmenti tizimlari xususiy 
taʼlim muassasalari tomonidan joriy etilib, taʼlim xizmatlari samaradorligini baholashda qo‘llanilmoqda [23].

Raqamli transformatsiya yondashuvi [24] esa, ayniqsa, COVID-19 pandemiyasidan keyin xususiy taʼlimda 
raqamli platformalarning o‘rni oshganini ko‘rsatadi. LMS, AI, Big Data va AR/VR texnologiyalari asosida 
boshqaruvda yangi yondashuvlar shakllangan [25].

Xususiy taʼlim tizimini boshqarish murakkab va ko‘p qirrali jarayon bo‘lib, turli nazariy yondashuvlarni o‘zida 
mujassam etadi. Yuqorida keltirilgan yondashuvlar orqali xususiy taʼlim muassasalari o‘z raqobatbardoshligini 
oshirishi, sifatni nazorat qilishi va barqaror rivojlanishni taʼminlashi mumkin.

Xususiy taʼlim – bu davlat taʼlim muassasalaridan mustaqil ravishda faoliyat yurituvchi, nodavlat sektor 
tomonidan tashkil etilgan taʼlim tizimi bo‘lib, turli darajadagi taʼlim xizmatlarini taqdim etadi. Xususiy taʼlim 
muassasalari maktabgacha taʼlim, umumiy o‘rta taʼlim, kasb-hunar taʼlimi, oliy taʼlim va qo‘shimcha taʼlim 
yo‘nalishlarida faoliyat yuritishi mumkin.

Xususiy taʼlimning afzalliklari va kamchiliklari mavjud. Jumladan, innovatsion taʼlim uslublari va 
texnologiyalaridan foydalanish, o‘quvchilarga individual yondashuv, rivojlangan moddiy-texnik baza, malakali 
pedagoglar va xalqaro taʼlim tizimlariga integratsiya qilish imkoniyati afzalliklar sirasiga kiradi. Kamchiliklari 
esa yuqori o‘qish narxlari, har bir fuqaro uchun taʼlim olish imkoniyati mavjud emasligi hamda ayrim xususiy 
muassasalarning litsenziyalash va sifat nazoratidagi muammolari bilan bog‘liq bo‘lishi mumkin (2-rasm).

2-rasm. Xususiy taʼlimning asosiy xususiyatlari

Xususiy oliy taʼlim muassasalari davlat oliy taʼlim muassasalariga nisbatan boshqaruv tizimi, moliyaviy 
modeli, strategik yondashuvi va tashkiliy madaniyati jihatidan sezilarli farqlarga ega. Ularning boshqaruvi, 
avvalo, moliyaviy mustaqillik va tadbirkorlik tamoyillariga asoslanadi. Ya’ni, xususiy muassasalar o‘z faoliyatini 
asosan o‘quv to‘lovlari, homiylik mablag‘lari va xususiy investitsiyalar orqali moliyalashtiradi. Bu esa ulardan 
tejamkorlik, samaradorlik va rentabellikka asoslangan menejment tizimini yo‘lga qo‘yishni talab etadi.

Xususiy oliy taʼlim muassasalari taʼlim xizmatlari bozoridagi tezkor o‘zgarishlarga moslashuvchanlik 
xususiyatiga ega. Ular o‘quv rejalari va dasturlarini zamon talablari, mehnat bozorining ehtiyojlari hamda 
talabalar istaklariga muvofiq tarzda tezkor yangilay oladi. Shu bilan birga, raqobatbardosh mutaxassisliklarni 
ochish, marketing faoliyatini rivojlantirish va ijtimoiy tarmoqlarda brendni targ‘ib qilish orqali o‘z pozitsiyalarini 
mustahkamlab boradi.

Xususiy taʼlim muassasalarida boshqaruv tamoyillari ko‘proq mijozga yo‘naltirilgan model asosida 
shakllanadi. Bu yerda talabalar “xizmat oluvchi” sifatida ko‘riladi va ularning ehtiyoj hamda istaklarini aniqlash, 
ularni qondirishga qaratilgan yondashuvlar ustuvorlik kasb etadi. Bu esa o‘z navbatida taʼlim sifati, xizmat 
ko‘rsatish madaniyati va individual yondashuvning kuchayishiga olib keladi.

Bundan tashqari, xususiy oliy taʼlim muassasalari o‘z faoliyatida innovatsion va tashabbuskorlik muhitini 
shakllantirishga intiladi. Raqamli taʼlim vositalarini joriy etish, onlayn kurslar tashkil etish, xalqaro hamkorlik 
dasturlarini yo‘lga qo‘yish orqali ular anʼanaviy taʼlim shakllaridan ustunlikka erishishga harakat qiladi. Ayniqsa, 
xorijiy taʼlim standartlariga mos metodika va texnologiyalarning joriy qilinishi ularning raqobatbardoshligini 
oshiradi.

Inson resurslarini boshqarishda ham xususiy taʼlim muassasalari muayyan ustunliklarga ega. Ya’ni, 
ular professor-o‘qituvchilarni tanlash, jalb qilish va ularning mehnat shart-sharoitlarini belgilashda nisbatan 
erkinlikka ega bo‘lib, malakali kadrlarni raqobatbardosh maosh va rag‘batlantirish orqali o‘z tizimiga jalb qilish 
imkoniyatiga ega. Bu esa, o‘z navbatida, taʼlim sifatiga bevosita ijobiy ta’sir ko‘rsatadi.

Shu bilan birga, xususiy oliy taʼlim muassasalari boshqaruvi bir qator tizimli muammolar bilan ham 
to‘qnash kelmoqda. Avvalo, normativ-huquqiy baza yetarlicha mukammal ishlab chiqilmagan bo‘lib, xususiy 
sektor faoliyati ko‘plab huquqiy noaniqliklar sharoitida amalga oshirilmoqda. Ikkinchidan, davlat OTMlari bilan 
teng raqobat muhitining mavjud emasligi – ya’ni davlat oliy taʼlim muassasalariga ajratilayotgan imtiyozlar va 
subsidiyalar xususiy oliy taʼlim muassasalariga tatbiq etilmasligi xususiy sektor faoliyatini murakkablashtiradi. 
Uchinchidan, xususiy oliy taʼlim muassasalarida kadrlar siyosatida barqarorlikni ta’minlash murakkab masala 
bo‘lib qolmoqda, chunki malakali pedagogik xodimlarni uzoq muddat ushlab qolish uchun zarur motivatsion va 
institutsional sharoitlar har doim mavjud emas. Nihoyat, xususiy sektor taʼlim sifatini baholash va monitoring 
qilish tizimining yetarlicha takomillashmaganligi bois, ularning faoliyat samaradorligini obyektiv baholashda 
muammolar yuzaga kelmoqda.

Umuman olganda, xususiy oliy taʼlim muassasalari menejmenti o‘ziga xos jihatlarga ega bo‘lib, bozor 
iqtisodiyoti sharoitida raqobatbardosh, innovatsion va mijozga yo‘naltirilgan taʼlim modelini taklif qilmoqda. Shu 

bilan birga, ularning barqaror rivojlanishini taʼminlash uchun davlat tomonidan institutsional qo‘llab-quvvatlash, 
huquqiy asoslarni takomillashtirish va taʼlim sifatini nazorat qilishning zamonaviy mexanizmlarini yaratish zarur 
hisoblanadi.

X U L O S A  V A  T A K L I F L A R
Bugungi kunda xususiy taʼlim jahon miqyosida tez rivojlanib, turli mamlakatlarda taʼlim tizimining muhim 

qismiga aylanmoqda.
Xususiy taʼlim muassasalarini tashkil etish jarayonida asosiy e’tibor litsenziyalash, davlat taʼlim standartlariga 

muvofiqlik, mehnat va soliq qonunchiligiga rioya qilish hamda taʼlim sifatini taʼminlash masalalariga qaratiladi. 
Ushbu qonunlar xususiy taʼlim tizimining barqaror va qonuniy faoliyat yuritishini taʼminlashga xizmat qiladi.

Xususiy taʼlim muassasalarining barqaror faoliyat yuritishi va rivojlanishi uchun moliyaviy resurslarning to‘g‘ri 
boshqarilishi muhim ahamiyat kasb etadi. Ularning moliyalashtirish manbalari davlat taʼlim muassasalaridan 
farq qiladi va ko‘p hollarda mustaqil ravishda shakllantiriladi.

Xususiy oliy taʼlim muassasalari menejmenti o‘zining nazariy asoslari va amaliy xususiyatlari bilan taʼlim 
tizimida muhim o‘ringa ega. Ular innovatsion, moslashuvchan va samarador boshqaruv modeli asosida faoliyat 
yuritadi. Shu bilan birga, ularning rivojlanishini taʼminlash uchun davlat tomonidan qulay institutsional va 
normativ muhit yaratish, sifat monitoringi tizimini kuchaytirish muhim ahamiyatga ega.

Foydalanilgan adabiyotlar ro‘yxati:
1.	 Aaker, D. Strategic Market Management. Wiley, 2008.
2.	 Keller, K. Strategic Brand Management: Building, Measuring, and Managing Brand Equity. Prentice Hall, 2003.
3.	 Хмелькова Н.В. Теоретико-методологические основы объединения брендов в стратегических маркетинговых 

альянсах. Екатеринбург, 2013.
4.	 Митрофанова Т.Ю. Разработка конкурентной стратегии вуза на рынке образовательных услуг. Санкт-Петербург, 

2011.
5.	 Ванюшкина В.В. Бренд высшего образовательного учреждения: особенности формирования и продвижения. 

Ростов-на-Дону, 2011.
6.	 Симонов В.Б. Управление развитием маркетинг-ориентированной инфраструктуры инновационной 

деятельности в вузе. Москва, 2008.
7.	 Adizov B. R. «Oliy ta’lim muassasalarida ta’lim sifatini oshirish imkoniyatlari.» Ijtimoiy fanlarda innovasiya, onlayn ilmiy 

jurnali, 2022.
8.	 Askarov A. «Oliy ta’lim muassasasida ta’lim sifati monitoringini takomillashtirishning ayrim jihatlari.» Образование и 

инновационные исследования, международный научно-методический журнал, №3, 2022.
9.	 Axunova G.N. O‘zbekistonda ta’lim xizmatlari marketingi muammolari: Monografiya. – Т.: 2005. – 244 b.
10.	 Begalov B.A., Jukovskaya I.E. «Вышшие учебные заведения в формировании национальной инновационной 

системы страны.» Iqtisodiyot va innovatsion texnologiyalar, 2012, №4.
11.	 G‘oziyev K. «O‘zbekistonda oliy ta’lim muassasalarini boshqarish va tashkil etishning huquqiy jihatlari.» Общество и 

инновации, 2022, 3.6/S.
12.	 Zaynutdinov Sh.N., Ochilov A.O. Oliy ta’lim muassasalarini boshqarish samaradorligini baholash. Iqtisodiyot va ta’lim, 

2010, №2.
13.	 Maslow A. H. A Theory of Human Motivation. Psychological Review, 1943, 50(4), 370–396.
14.	 Mayo E. The Human Problems of an Industrial Civilization. 1933.
15.	 Bertalanffy L. von. General System Theory. 1968.
16.	 Hoy W. K., Miskel C. G. Educational Administration: Theory, Research, and Practice. 2012.
17.	 Fiedler F. E. A Contingency Model of Leadership Effectiveness. 1964.
18.	 Donaldson L. The Contingency Theory of Organizations. 2001.
19.	 Porter M. E. Competitive Advantage. 1985.
20.	 Mintzberg H. The Rise and Fall of Strategic Planning. 1994.
21.	 Christensen C. M., Eyring H. J. The Innovative University. 2011.
22.	 Fullan M. The New Meaning of Educational Change. 2007.
23.	 Chubb J. E., Moe T. M. Politics, Markets and America’s Schools. 1990.
24.	 Levin H. M. Privatizing Education: Can the School Marketplace Deliver Freedom of Choice, Efficiency, Equity, and 

Social Cohesion? 2001.
25.	 Patrinos H. A., Sosale S. Mobilizing the Private Sector for Public Education. 2007.
26.	 UNESCO IIEP. Guidelines for Quality Assurance in Private Education. 2020.
27.	 OECD. The State of Global Education: 18 Months into the Pandemic. 2021.
28.	 Selwyn N. Education and Technology: Key Issues and Debates. 2016.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 5

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


